
Пакаленьне і Рэвалюцыя

Калі Аляксандар Казулін заклікаў моладзь, 
што сабралася на Кастрычніцкай плошчы 

ў намётавым лягеры, разыйсьціся, у адказ яму 
выгукнула згоднае, бяз роздуму: “Застаемся!” 
Пазьней як заклік, так і рашучае жаданьне 
юнакоў і дзяўчат застацца любым коштам 
на плошчы сустрэліся з цэлым шэрагам 
інтэрпрэтацыяў і непаразуменьняў. У рэшце 
рэшт, Казулін меў рацыю, празь некалькі 
дзён намёты ліквідавалі, ягоныя жыхары 
ня вытрымалі на плошчы да 25-га, як 
плянавалася—ім не хапіла аднаго дня і адной 
ночы—аднак “стаяньне” на плошчы адыграла 
вялікую ролю ў далейшых падзеях, паказаўшы 
нязломнасьць “маладой гвардыі”. Наадварот, 
рацыянальны Казулін выклікаў да сябе цэлую 
хвалю незадаволу: неяк не стасаваўся гэты 
заклік з тымі радыкальнымі заявамі, якія 
Казулін рабіў па тэлебачаньні, таму ў ім адразу 
зноў западозрылі правакатара. 

Упэўнены, аднак, што Казуліну было 
насамрэч шкада “падстаўляць дзяцей”, калі 
было ясна, што і іх могуць зьбіць, як і яго 
2-га сакавіка. Рэвалюцыя, маўляў—справа 
не дзіцячая. Ізноў у Казуліне гаварыў былы 
марпех, які пасьпеў ужо зірнуць у вочы ворагу. 
Аднак гэтым разам—менавіта “былы”, які 
забыўся, колькі гадоў яму было, калі ён сам 

служыў у войску. Марпех, які толькі яшчэ 
дарастае да генэрала і пакуль не разумее, 
што на найцяжэйшыя ўчасткі фронту заўжды 
кідаюць маладых, недасьведчаных байцоў, 
у якіх яшчэ няма страху сьмерці. І хаця 
Казулін больш за іншых спрычыніўся да 
стварэньня рэвалюцыйнай сітуацыі, гэта—не 
яго рэвалюцыя. Гэта—іх рэвалюцыя. Бо іх, 
насамрэч, ніхто на плошчу не пасылаў, таму 
загадаць ім адсюль сысьці ніхто ня можа. 
Менавіта ў іх, дваццацігадовых, няма страху. 
Ня зганьбіцца перад сваймі сябрамі ім нашмат 
важней, чым не пацярпець ці паслухацца 
бацькоў. Зірніце ў іхныя твары—яны толькі 
што спазналі, што яны неўміручыя. Адсюль іх 
прыгажосьць. Яны ня сыйдуць з плошчы: гэтая 
плошча, нават болей, чым Каліноўскага—
іхная, гэта іхная краіна, іхная жыцьцё, іхны 
лёс, іхны сьвет. Быць у іншым месцы зараз для 
іх—нонсэнс. Яны ня думаюць пра гісторыю, 
яны ствараюць яе; яны ня аўтары—яны яе 
героі. 

Аднак ніводнае змаганьне нельга выйграць 
з дапамогай аднаго гераізму; ніводная 
пераможная рэвалюцыя ня ёсьць справай 
аднаго пакаленьня.

Мяне спыталіся: калі б ты быў зараз у 
Менску, ці быў бы ты зараз у намётавым 

лягеры? Паціснуўшы плячыма, я ўявіў сабе 
сітуацыю і адказаў—напэўна ж, так, бо іншага 
месца ў сёньняшняй Беларусі я для сябе ўявіць 
не магу, дый не жадаю ўяўляць. Аднак справа 
ў тым, што самі мае ўявы аб Кастрычніцкай 
плошчы і наогул аб Беларусі маюць 
васьмігадовую даўнасьць, калі мне таксама 
было дваццаць, як і ў сярэднім тым, хто быў 
у намётах. Тады, падчас “Менскай вясны”, і ў 
майго пакаленьня было адчуваньне групавой 
тоеснасьці, лучнасьці, змаганьня за агульную 
справу. Ня думаю, што калі б я насамрэч 
апынуўся зараз у Менску, гэтае адчуваньне 
вярнулася б да мяне—ня той узрост. Узрост 
дадае пэсімізму і цьвярозасьці ў бачаньні рэчаў, 
і гэта я назіраў у гэтыя дні ня толькі на самім 
сабе. Аднак гэта не азначае, што старэйшай 
генэрацыі няма месца ў палітычным жыцьці, 
і што палітычнае жыцьцё павінна быць 
рэдукаваным толькі на вулічныя пратэсты. 
Пасьпяховая рэвалюцыя заўсёды мае ў сваёй 
структуры рацыянальнае разьмеркаваньне 
працы, як і ўсялякае разьвітае буржуазнае 
грамадзтва, таму звычайна менавіта тыя, 
хто ёю кіруе, атрымлівае з агульнанароднага 
імпэту найбольшыя палітычныя дывідэнды, як 
гэта бывае і пры капіталізме. Аднак менавіта 
моладзь удзельнічае ў рэвалюцыі ня дзеля 

Клюбоўня
У Празе 

адчынілі  
беларускую 
клюбоўню. 
І с н у е 
ш м а т 

плянаў і кірункаў яе 
дзейнасьці. Беларуская 
грамада мае спадзяваньні на 
яе дзейнасьць. Але і зараз ужо 
шмат зроблена...

старонка 2

Кнігі
За ведамі 
н а ш ы 
п р о д к і 
праходзілі 
ш м а т 
в ё р с т , 

каб толькі пачытаць кнігі. 
Вывучыцца, каб прынесьці 
асьвету ў бацькоўскія 
мясьціны. Зараз кнігі самі 
ідуць да вас...

ГОЛ!!!
Н а ш ы 

спартоўцы 
н а с 
зьдзіўляюць 
заўсёды. 

Калі выдатнымі дасягненьнямі, 
калі дрэннымі. Але мы іх 
усё роўна любім таму, што 
яны нашыя. Як беларуская 
Прага фандзіць за нашых і як 
сьмяецца з іх...

Сакавік
Ш т о 

адбылося 
ў Менску 
пад час 
выбараў.
Д у м к і , 

пачуцьці і ўражаньні ад 
сьведкаў, удзельнікаў...

старонкі 1, 3, 5, 7

Клюбоўня беларускае грамады ў Празе працуе
Памяшканьне для беларускае клюбоўні ў 

Празе знойдзена! Яна знаходзіцца пад 
адрэсай: Soukenická 8, Praha 1.

Ад сакавіка 2006 праходзіць працэс 
абсталяваньня клюбоўні (мэблямі й пад.) 
Гэты працэс яшчэ не скончаны. 

Сябры клюбоўні дзяжураць два дні на 
тыдні:

• серада з 14-00 да 22-00.
• субота з 12-00 да 20-00

Наведвайце беларускую клюбоўню! 
раім скантактавацца перш з удзельнікамі 

клюбоўні - тэлефоны: 224 815 471(гарадзкі), 
776 094 575 (Vodafone), 605 163 333 (TMo-
bile).

Нагадваем інфармацыю аб мэтах клюбоўні:
• грамадзкі цэнтар, даступны ўсім беларусам;
• карыстаньне кампутарамі для працы ў інтэрнэце, з поштай, адукацыі;
• падрыхтоўкі інфармацыйных выданьняў;
• стварэньне беларускіх старонак у інтэрнэце;
• прагляд тэлевізійных праграм, карыстаньне відэатэкай, прагляд фільмаў;
• праслухоўваньне музыкі, карыстаньне музычнай фанатэкай;
• чытаньне беларускай прэсы й кніжак, стварэньне і карыстаньне бібліятэкай;
• заняткі ў беларускай школцы;
• ладжаньне курсаў для дарослых:

- кампутарных ведаў,
- фінансавых ведаў,
- моваў: чэскае, ангельскае, беларускае. 

У чэрвені 2006 мяркуецца правесьці ў клюбоўні арганізацыйны сход беларускае школкі, на які будуць запрошаныя 
бацькі беларускіх дзяцей у школьным веку й настаўнікі. 

Даезд да клюбоўні: станцыя мэтро “Náměstí Republiky” ( linka B, жоўтая ). Адсюль 5 мінут хады, па вуліцы 
“Revoluční”, у кірунку да Влтавы. “Soukenická” - першая вуліца з правага боку ( пасьля 20 верасьня - трамваямі 5, 8, 
14 да прыпынку “Dlouhá tř.” ).

Бягучыя ахвяраваньні на працу клюбоўні
Клюбоўня беларускай дыяспары ў Празе выказвае падзякі сябрам, якія прыймалі 

актыўны ўдзел у працы клюбоўні за апошнія 2 месяцы. Ахвяраваныя сродкі :

Сябра Клюб Рэчы Праца

1 Станкевіч 52000,- 
лядоўня(1500), сталы і 
крэслы(2000), чайнік(200), 
ключы і замкі(200), жалюзіі на 
вокны(2300)

дзяжурства, 
паседжаньні, 
сустрэчы, газэта

2 Паўловіч 1000,- палічкі(1600)

дзяжурства, 
паседжаньні, 
сустрэчы, 
транспарт, уборка, 
газэта

3 Цімошчанка 2000,- друк газэты(500) газэта

4 Шпакоўскі 1000,- 

друк газэты(830), стэплер(200), 
папера, маркэры(100), 
калёнкі(500), друкарка(1000), 
архіў беларускай музыкі(400), 
мабільны тэлефон(500)

дзяжурства, 
паседжаньні, 
сустрэчы, газэта

5 Віткоўская 800,- кампутар Apple(10000)
дзяжурства, 
паседжаньні, 
сустрэчы

6 Ліпень 500,- набыцьцё чайніка

7 Крук
дзяжурства, 
паседжаньні, 
сустрэчы, газэта 

ВІНШУЕМ
з нараджэньнем

нашчадка!
САПЕГІНЫХ
Івана й Марціну

з нараджэньнем дачкі ВІКТОРЫІ

ЖЫДКОВЫХ
Рыгора й Таню

з нараджэньнем дачкі АЛЕСІ

ТАТАРЫНАВЫХ
Яўгена й Алёну

з нараджэньнем сына ВІКТАРА



Пакаленьне і Рэвалюцыя (працяг са старонкі 1)

прыватнай выгады кожнага паасобку, а дзеля 
выгады агульнай, выгады ўсёй супольнасьці, 
якая ёсьць несумненнай. Толькі яны адны 
праз сваю маладосьць здольныя ў ахвяру 
гэтай супольнасьці прынесьці свае ўласныя, 
індывідуальныя лёсы. 

Маё пакаленьне пасьпела, дзякаваць 
богу (таму што некаторыя пакаленьні 
зусім ня ведаюць, што гэта такое), ужо 
тройчы перажыць рэвалюцыйныя падзеі. 
Упершыню гэта было ў 1988-1991 гг., ад канца 
перабудовы, калі пачыналі зьбіраць подпісы 
пад новым праектам “Закону аб мовах”, 
да шматтысячных мітынгаў і падпісаньня 
Віскулёўскіх пагадненьняў неўзабаве пасьля 
жнівеньскага перавароту ў Маскве. Цягам 
гэтых гадоў з мапы сьвету зьнікла імпэрыя, у 
якой мы нарадзіліся і вырасьлі. Старэйшая і 
маладзейшая за нас генэрацыі могуць ставіць 
пад сумнеў мэтазгоднасьць тых падзеяў, але 
ўпэўнены, што ў бальшыні прадстаўнікоў 
майго пакаленьня нават не ўзьнікае такой 
думкі. Пры гэтым нельга сказаць, што хтосьці 
з нас у той рэвалюцыі ўдзельнічаў—мы былі 
фактычна яшчэ дзеці. Мала хто ўваходзіў у 
рэгіянальную раду Таварыства беларускай 
мовы, якое вылучала кандыдатаў у дэпутаты 
ад БНФ, альбо выступаў на мітынгах з 
патрыятычнымі вершыкамі—бальшыня 
сачыла разам з бацькамі за падзеньнем 
бэрлінскага мура, румынскай рэвалюцыяй, 
абаронай тэлевізіі ў Вільні і Белага дому ў 
Маскве. У гэтым назіраньні палягала тады 
наша галоўная і адзіная магчымая роля—і тым 
ня менш, менавіта тады склаўся палітычны 
сьветапогляд маёй генэрацыі.

Нашай “рэвалюцыяй” была “Менская 
вясна” 1996-1998 гадоў. Ня буду залішне 

настальгіраваць па тым часе, скажу толькі, 
чаму тая спроба была няўдалай. Думаю, што 
справа ня ў тым, што не ўдалося абудзіць 
дастатковую колькасьць людзей, а ў тым, што 
нашыя тагачасныя “правадыры” былі таксама 
людзьмі свайго ізаляванага, дысыдэнцкага 
пакаленьня, у бальшыні выпадкаў абсалютна 
глухімі да меркаваньняў моладзі і народу 
ўвогуле. Гэта былі тыя самыя людзі, што 
кіравалі ў часы папярэдняй трансфармацыі, у 
1988-1991 гг., і ніяк ці то не маглі зразумець, 
ці то не хацелі пагадзіцца, што час зьмяніўся 
і трэба дзейнічаць інакш, мысьліць інакш, 
гаварыць інакш. І колькі б хто ні выстаўляўся 

сваймі заслугамі перад народам у папярэдні 
пэрыяд зьменаў, наша пакаленьне не даруе ім 
гэтай нечульлівасьці і глухоты, спалучаных зь 
нерашучасьцю і адсутнасьцю ўсялякага плану 
дзеяньняў. 

Цяпер, як ні парадаксальна, час зноў 
прыносіць для тых правадыроў шанец 
выявіць сябе: сёньняшняя моладзь пасьпела, 
я ўпэўнены, зноў засумаваць па народных 
традыцыях, па нацыянальным, па ўсім тым, 
што напачатку 1990-х сталася дзяржаўнай 
палітыкай і выклікала ў бальшыні майго 
пакаленьня хутчэй антаганістычную рэакцыю. 
Нават малітвы, якія ў вуснах старых дзядзькаў 
і цётак выклікалі ў нас сьмех, у вуснах гэтых 
маладзейшых за нас людзей гучаць сёньня 
пераканаўча. Прычына гэтаму толькі адна—
абсалютная рэсаветызацыя ўсёй краіны, 
якую зьдзяйсьняе Лукашэнка. Нездарма 
настрой, уласьцівы моладзі, якая, фактычна 
вырасла і сфармавалася ўжо пры Лукашэнку, 
выказваецца адным ёмістым словам: “Достал”. 
Той, хто ўспрымае сваё жыцьцё сур’ёзна, а не 
як чырвона-зялёны маскарад ці безрызыкоўнае 
хуліганства на перадвыбарчых мітынгах 
ды перад заходнімі амбасадамі пад аховай 
міліцэйскіх дубінак, ня можа не сымпатызаваць 
з апазіцыяй, таму што разумее: змагацца за 
іхную будучыню ня будзе ніхто, апрача іх саміх. 
Таму яны, у адрозьненьне ад нас, старэйшых, 
не сумняюцца ў перамозе, не дапускаюць 
нават такой магчымасьці. Што ж, іхнай веры 
можна толькі зайздросьціць. Падобны імпэт, 
адзначу, уласьцівы вечна незадаволенаму 
насельніцтву арабскіх краінаў, рабочаму класу, 
увогуле, простанародзьдзю—пры ўсёй павазе 
да іх, гэтыя групы людзей у вялікай ступені 
застаюцца дзецьмі на працягу ўсяго жыцьця, 
адсюль іхны радыкалізм, якога гэтак баяцца 
ўлады. Дарэчы, даўгачасовая адсутнасьць 
такога радыкалізму ня толькі ў беларускага, 
але і ўвогуле ў эўрапейскага рабочага класу 
прымушае задумацца над тым, наколькі гэты 
клас паводле сваіх каштоўнасьцяў застаецца 
рэвалюцыйным і наколькі ў прынцыпе варта 
апэляваць сёньня да ягонай калектыўнай 
тоеснасьці. 

Аднак яшчэ раз скажу, што імпэт—гэта 
мала. Калі ў радыкалізаванай групы людзей, 
якой бы яна ні была, ня будзе кіраўніцтва, якое 
кажа ім менавіта тое, што яны хочуць пачуць, 
і пры гэтым змушае іх рабіць менавіта тое, 
што трэба, ніякага выніку іхны рэвалюцыйны 
імпэт не прынясе. Адкладзеная інаўгурацыя 
Лукашэнкі—гэта сімвалічна, але гэтага 
недастаткова: усё-ткі хацелася б, каб аднойчы 
гэты адклад стаўся бестэрміновым. 

P.S. Усьцешвае, што правадырамі 
намётавага лягеру сталіся не прадстаўнікі 
партыйнай апазыцыі, а менавіта колішнія 
шараговыя ўдзельнікі “Менскай вясны”, 
збольшага— людзі майго пакаленьня, якое 
мае досьвед паразы, а празь яго—у чымсьці і 
страчанай маладосьці... Як вядома, яны далі 
партыйнай апазыцыі год “на роздумы”—
паглядзім, да чаго яны дадумаюцца і што з 
гэтага атрымаецца.

Макс Шчур, Прага, сакавік 2006.

Намётаваму гарадку
Нібыта ў начным палёце,
нібыта ў Экзюпэры,
у чорным вакольным сьвеце,
у зорным яго намёце
ўся вера—у вас, сябры.

Міргаюць змоўцы-прыборы—
я слухаю ваш экстаз,
чытаю вашыя твары,
ня ведаю вашай зморы,
баюся—за й замест вас.

Вы, пэўна б, зь мяне сьмяяліся,
каб бачыць мяне маглі.
Ды гэта праз вас я, памятайце,
магу глядзець безь нянавісьці
на мапу сваёй зямлі.

Макс Шчур, Прага, сакавік 2006.

Макс Шчур жыве ў Празе ад 1998 году. Піша вершы й прозу - за раман “Там, дзе нас няма“ атрымаў 
у 2004 годзе прэмію Янкі Юхнаўца. З 2003 году робіць сеціўную старонку “Нявідочнае Места“ -

- http://www.niamiesta.net/ на якой быў перш зьмешчаны артыкул Пакаленьне і Рэвалюцыя. На старонцы 
публікуецца літаратура, пераклады, эсэістыка.

...А ноч прыйшла
З-за калючых дратоў,
Лягла на саломе,
На нарах астрожных...
Доўга сусед сярод шэрых муроў
Гаварыў асьцярожна...

Кашляе хтось за сьцяной...
Ведаем – сёньня да ўсходу
Зазвоняць крокі мільёнаў у такт,
І сярод плошчаў і вуліц
Агнём рэвалюцыі
Мы распачнём другі акт...

Максім Танк, 1935

Ня плач, наш дзень настане,
Хоць адступілі ўчора.
Зацісьні моцна рану!
Хай не сьмяецца вораг!

Выходзьце на дарогу,
Ў паход шчыльней радамі!
Ты ведай, перамога
Ужо не за гарамі.

І вер, што блізка мэта,
Удары грому спынім.
Ня згінулі дагэтуль —
І ў бітве мы ня згінем!

Максім Танк, 1936

Паслухайце, вясна iдзе.
Зьвiнiць ў маiм акне жалеза.
Зь вiнтоўкай стражнiк ноч i дзень
Пiльнуе куст пахучы бэзу.

А ён расьцьвiў, агнём гарыць,
Такiм пахучым, мяккiм, сiнiм,
На дрот калючы, на муры,
Як хустку, полымя ускiнуў.

Я цiха разбудзiў другiх.
Ад сьлёз сiнелi вочы бэзам.
I недзе хруснула ў худых
Руках iржавае жалеза.

Максім Танк, 1937

Максім

Танк

Колькасьць насельніцтва ў Беларусі
за апошнія 15 год
Колькі нас беларусаў? Апошнім часам беларусаў значна 

пабольшала за межамі Беларусі, а ў Беларусь хлынулі шэраг 
народнасьцяў былога Савецкага Саюзу. Пэўна на ўсходзе 
спрацавала рэкляма, якую зрабілі рэжыму Лукашэнкі вядомыя 
колы прарасейскіх палітыкаў. З Беларусі ж выяжджаюць самыя 
лепшыя і актыўныя людзі, якія проста ня маюць магчымасьці 
адчуваць сябе грамадзянамі ў сваёй краіне. Тыя хто прыехаў 
у Беларусь, у асноўным, скупляюць нярухомасьць ці 
ўкладаюць грошы ў бізнэс, наймаюць адукаваных працоўных, 
якія працуюць больш якасна. Негледзячы на палітычную і 
працоўную міграцыю, Беларусь зараз па ўзросту насельніцтва 
неспынна старэе. Сухія лічбы кажуць самі за сябе:

Чорны прагноз
13 траўня Нарвэжская газэта “Morgenbladet” піша на тэму 

прагнозаў будучыні Нарвэгіі. У краіне назіраецца павышаная 
актыўнасьць публіцыстаў, інфарматыкаў і навуковых 
футуролягаў. Папулярнымі сталіся кампутарныя праграмы, 
распрацаваныя інфарматыкам Оле Ёргенам Анфіндсэнам. 
Відэашэраг і тэкстаўкі праграмаў ствараюць вобраз Нарвэгіі 
праз 40-50 гадоў. У гэтай (пакуль што віртуальнай) краіне 
нарвэжцы белай скуры, якія ходзяць у касьцёл і сьпяваюць 
у фарным хоры, носяць традыцыйныя нацыянальныя строі 
– у абсалютнай меншасьці. Афра-азіяцкія “нарвэжцы” 
з іхным жыцьцёвым укладам, мячэцямі і г.д. ствараюць 
тыповы краявід скандынаўскай краіны. Чужынскую гармонію 
парушаюць толькі брутальныя выступы беласкурай моладзі з 
голенымі галовамі, якая змагаецца за парэшткі нарвэжскага. 
Страшны сцэнар мае, аднак, сваю статыстычную базу. Цяпер 
насельніцтва Нарвэгіі складае 4,9 млн асобаў, з іх 360 тысячаў 
імігрантаў-чужынцаў (у асноўным афра-азіятаў). Мяркуецца, 
што ў 2060 г. насельніцтва краіны будзе складаць 7,4 млн, а 
чужынцаў будзе ўжо 1-2 мільёны. У Нарвэгіі будзе 14,1% афра-
азіяцкіх “соотечественніков”. Клясічнай ісламскай рэвалюцыі 
ў Нарвэгіі можна чакаць ужо ў 2050 г. Артыкул заканчваецца 
пытаньнем – “Куды ўсё ідзе?” Наш камэнтар: Вядома куды. 
Да зьдзяйсьненьня на практыцы найбольш трагічных сюжэтаў 
навуковай футуралёгіі і кампутарных мульцікаў, да разбурэньня 
эўрапейскай цывілізацыі. Менавіта мусульманскія народы 
дэманструюць расслабленым і інфантыльным эўрапэйцам, 
як трэба абараняць свае каштоўнасьці, сваю рэлігію, сваю 
тэрыторыю. Нешта ня бачым мы, каб у Пакістане і Малі масава 
сяліліся нарвэжцы і навязвалі б мясцоваму насельніцтву 
скандынавістыку. Калі б яны паспрабавалі зрабіць гэта, то іх 
хутка навучылі б і накіравалі назад на Поўнач. Пара культурным 
народам гнаць у карак сацыялістычна-лібэральных дэмагогаў 
ды салідарна зь беларусамі і ўкраінцамі будаваць Эўропу 
Айчынаў, незалежных нацыянальных дзяржаваў, паяднаных 
хрысьціянскай і культурніцкай салідарнасьцю. 

Валеры Буйвал, www.pbpf.org

Падрыхтаваў С.Шпакоўскі

Абвінавачаньні з тыднёвіка “Ніва” зьнятыя
Амаль тры гады доўжыўся разгляд справы сяброў 

Праграмнай Рады тыднёвіка беларусаў Польшчы “Ніва”. 
Сяброў Рады абвінавачвалі ў парушэньні законаў аб 
справаводзтве. Як пацьвярджала сама пракуратура, якая й 
выставіла абвінавачаньні, ніводзін злоты, што быў атрыманы 
на газэту зь бюджэту Польшчы, ня зьнік. Размова йшла 
толькі пра тое, што бухгальтарка няправільна запоўніла 
блянкі. Сябры Управы Праграмнай Рады тыднёвіка “Ніва”, 
як і іхныя адвакаты, ад самага пачатку не згаджаліся з бокам 
абвінавачаньня і неаднаразова выказваліся, што справа носіць 
прадузяты, надуманы характар.

9 траўня ў Беластоку адбылося паседжаньне раённага суда, 
на якім, зыходзячы з паказаньняў усіх праслуханых сьведкаў, 
адвакацкі бок зьвярнуўся з прапановай цалкам апраўдаць 
ягоных кліентаў. 

16 траўня адбылося канчатковае паседжаньне суда, на 
якім усе абвінавачаньні сяброў Праграмнай Рады тыднёвіка 
“Ніва” былі зьнятыя. Усе 11 сяброў Праграмнай Рады “Нівы” 
на чале з прафэсарам Яўгенам Мірановічам, у справе якіх 
вялося сьледзтва, прызнаныя невінаватымі. Суд падкрэсьліў, 
што яны не зрабілі ніякага злачынства, бо пэўныя памылкі ў 
справаводзтве, якія мелі месца, не азначаюць, што беларускія 
дзеячы мэтанакіравана хацелі папоўніць злачынства. Суд 
адзначыў, што абвінаваціць выдаўцоў “Нівы” маглі толькі 
асобы, няпрыхільныя да іх. Прысутныя прывіталі пастанову 
суда воплескамі.

Па матэр’ялах ЗБС “Бацькаўшчына“ падрыхтаваў  Ю.Станкевіч.

Шклоўскі стод.
Наша гісторыя пачынаецца 

на Шклоўшчыне - гэта 
раён Магілёўскай вобласьці, 
раней Аршанскі павет. Справа 
ў тым, што на беразе рэчкі 
Бярозаўкі быў знойдзены 
стод паганскага 
бога. Калі і як гэта 
адбывалася, зараз 
гісторыкі маўчаць, 
але дакладна 
вядома, што стод 
паходзіць з часоў 
IX-X стагодзьдзяў. 
У архіялагічнай 
знаходцы ня было б 
нічога цікавага, каб 
з часам сучасьнікі 
не заўважылі 
цікавага падабенства 
з цяперашнім 
к і р а ў н і к о м 
дзяржавы. Зразумела 
кожны чалавек 
задумаецца і можа 
скажа брахня, 
але ж фотакартка 
кажа за сябе. І месца 
знаходжаньня таксама цікавае. 
Калі мы праглядзім гісторыю 
паганства, мы даведаемся, 
што на Беларусі паганства 
працягвала існаваць і ў часы 
калі хрысьціянская вера была 
вельмі шырока разпаўсюджана 
на тэрыторыі сучаснай 
Беларусі. Таксама вядома, 
што паганскае вызнаньне 
існавала яшчэ ў 17 стагодзьдзі, 

напрыклад ў Талачынскім 
раёне. Час бяжыць і 
палітычная, як і сацыялагічная 
сытуацыя мяняецца. Зараз аб 
паганстве мы можам толькі 
чуць у падручніках гісторыі. 
Сёньняшнее палітычнае 
становішча вельмі згадвае 

сытуацыю з 
паганскім богам. 
Людзі кажуць аб 
немагчымасьці 
веры ў нешта 
іншае, чым 
п а г а н с т в а , 
пры тым што 
на Беларусі 
даўно існуе 
хрысьціянства і 
кожны ведае аб 
гэтым. Паколькі 
гісторыю і 
п р а к т ы к у 
храналягічнасьці 
вельмі цяжка 
п а д м а н у ц ь , 
тады ўзьнікае 
пытаньне, а 
ці можам мы 

прыняць хрысьціянства ў 
выглядзе, якім нам дае Эўропа, 
ці ня зручней схавацца за слуп, 
да якога толькі трэба насіць 
ежу - ну і раз за час ахвяраваць 
жыцьцё таго хто болей за 
ўсіх крычыць? Галоўнае тое, 
што стод быў знойдзены 
праз тысячагодзьдзе. А як вы 
думаеце - сучаснае паганства 
назаўсёды?

В.Цімошчанка



Ля помніка Францішку Скарыну ў Празе прайшла акцыя. 
Пражскія беларусы разам зь дзецьмі надзелі белыя майкі з 
чырвонымі літарамі, якія склалі лозунг: “Ордэны Скарыны 
– героям Беларусі!”. Перад гэтым людзі згадвалі сваіх мужных 
землякоў, якія ў цэнтры Менску начавалі ў палатках на марозе. 
Як патлумачылі ўдзельнікі акцыі, яны хочуць звярнуць 
увагу на тых, каму сапраўды 
належаць адзнакі дзяржаўнай 
пашаны. На іх думку, пачатак 
новага адраджэньня заклаў чын 
людзей, што выйшлі на плошчу 
адстойваць справядлівасьць 
і свабоду ў Беларусі. Заслугі 
перад Лукашэнкам заежджых 
артыстаў-агітатараў ня йдуць з 
гэтым ні ў якае параўнанне. Да 
таго ж гэтая нядзеля прыпала 

на 16-ы дзень месяца – дзень салідарнасьці з дэмакратычнай 
Беларусьсю. 

Сам помнік Скарыну ўсталяваны непадалёк ад садоў 
Пражскага граду (замку), дзе Скарына служыў каралеўскім 
батанікам. А ў дворыку Славянскай бібліятэкі, каля Карлавага 
мосту, наведнікаў сустракае скарынаўская памятная шыльда. У 

Празе, як вядома, у 1517-м годзе 
выйшла Скарынава “Біблія”.

Дадамо толькі, што гэта адна 
з шэрагу акцыяў праведзеных 
беларусамі Прагі пад час 
сакавіцкіх падзей у Беларусі.

Далучайцеся!

Паводле радыё “Свабода” падрыхтаваў 
Ю.Станкевіч.

Ордэны Скарыны -- Героям Беларусі!

Тое, што мелася адбыцца яшчэ недзе 
гадоў 8 таму, здарылася ў ноч з 23га 

на 24га... Восем гадоў майго чыну на 
карысьць агульнай справы, сяброўства 
ў арганізацыях, удзел у шэсьцях і 
дэманстрацыях да апошняга часу дзіўным 
чынам заставаліся незаўважанымі для 
Яе і ня мелі няпрыемных наступстваў... 
Усё рабілася без фанатычнага імпэту, 
мітусьні й расчараваньня - сьведамы 
выбар, спакойнае й разважлівае 
спаўненьне абавязку перад сумленьнем, 
адказ на покліч крыві, сэрца й душы без 
аніякіх прыкметаў палітыканства... Яна, 
падступная пачвара з гідкай вусатай 
пысай, - цяперашняе ўвасабленьне 
суцэльнага й паўсюднага Ліха, жахлівай 
Маны й д’ябальска-бальшавіцкага, 
саўкова-лукашысцкага дэбілізму цярпліва 
чакала майго фармальнага паўналецьця 
й сталасьці, каб із задаволеным 
віскатаньнем запхнуць у якісьці 
закратаваны “абізьяньнік” на нейкіх 
там 15 сутак, каб палохаць адлічэньнем 
з унівэрсытэту, звальненьнем з працы, 

маючы на мэце мяне такім чынам нібыта 
пакараць і ў нечым пераканаць; пачвара 
тая быццам чакала на апошнюю кроплю 
цярпеньня, на той час, калі, не зважаючы 
на ўсе мае марныя спробы ўласнай 
“дэпалітызацыі”, ўнутраныя гульні ўва 
ўяўную апалітычнасьць, скончыцца 
запас неабыякавасьці да лёсу Зямлі маіх 
продкаў... Не дачакалася!... 19га я прыйшоў 
на Плошчу ня гэтулькі падтрымаць 
якогасьці кандыдата на пасаду галоўнага 
чыноўніка РБ, колькі дзеля ўратаваньня 
собскае Годнасьці, Сумленьня й 
Чалавечнасьці ад канчатковага занурэньня 
душы ў багну згодніцтва, абыякавасьці, 
абыватальскай тупасьці й звычайнае 
шызоіднае шызафрэніі... Плошча сталася 
тым адзіным месцам, дзе льга было 
выказаць Нязгоду з усім, што дзеецца 
наўкола мяне ўжо ня першы год, ня першае 
стагодзьдзе... Гэткім жа чынам і з гэтакіх 
жа прычынаў я апынуўся ў “намётавым 
мястэчку” з яго такім неаднастайным, 
стракатым, але задзіночаным духам 
братэрства насельніцтвам.

Калісьці на Чырвоную плочшу ў 
Маскве на знак пратэсту проці ўводу 
савецкіх войск у Прагу выйшла колькі 
расійскіх дысыдэнтаў. Гэткая, здавалася б, 
нязначная, з гледзішча простага савецкага 
абываталя, нагода для пратэсту, але 
наступствы гэтага ўчынку для сьвядомых, 
сумленных і напраўду адважных людзей 
былі трагічныя: спэцпсыхушкі, цкаваньні, 
допыты, катаваньні, турмы. Сыстэма 
Сусьветнага Змроку зьнішчала й зьнішчае 
фізычна, яна ўва ўсе часы спрабуе 
раструшчыць і зламаць псыхалягічна, 
маральна, духоўна. Але ўсё марна! Людзі 
ведалі, на што ішлі і тады, і цяпер, хтосьці 
ясна ўсьведамляў сваю мэту, ступень 
адказнасьці й магчымыя наступствы, 
кімсьці кіравалі спантанныя пратэстныя 
настроі... Тады людзі на Чырвонай 
плошчы ішлі на пакуты за праяву 
салідарнасьці з далёкімі Чэхамі, жыхары 
ж палаткавага мястэчка на плошчы 
Каліноўскага (былой Кастрычніцкай) 
баранілі родную Зямлю... Там былі мае 
добрыя знаёмыя, мае сябры па духу, я 
нёс для іх гарбату, мы пілі яе, частаваліся 
чакалядкамі і печывам, мы сьмяяліся, 
гутарылі й танчылі, каб не адмарозіць 
сабе чаго... Я піў гарбату, жваў чакалядку 
і гаманіў з паэтам Андрэем Хадановічам, 
мастаком Ігарам Марачкіным, Слаўкам, 
Андрэем, Зьмітром ды многа з кім яшчэ; 
я частаваў Юлінага Вацака цукеркай 
(Юля - мая знаёмая, пекная маладая 
матуля двох шчырых беларусікаў: 
пяцігадовага Вацака і трохгадовае Радкі); 
мы трымалі бел-чырвона-белыя сьцягі, 
пазіравалі перад аб’ектывамі фотакамэр, 
мы так шчыра й проста сьмяяліся, але... 
Але пры гэтым дзеелася штось нашмат 
вялікшае: згублены ў бясконцасці Кону 
і Часу “маленькі чалавек” ды ягоныя 
Сукрэвічы наважыліся кінуць выклік 
сілам Сусьветнае Цемры, што ўжо не адно 
стагодзьдзе квапяцца на нашу абмытую 
крывёю Зямлю, на мой спакутаваны 
Край!

У розныя гістарычныя эпохі Цемра
працяг на старонцы 7

З пустых вачніц ліліся сьлёзы жальбы...

19.06.1924 - 22.06.2003
У чэрвені нарадзіўся і ў 

чэрвені памёр выдатнейшы 
беларускі пісьменьнік і 
грамадзкі дзеяч Васіль Быкаў. 
У чэрвені ён пайшоў на фронт 
і прайшоў вайну. Гэты месяц 
Васіля Быкава.  Памятаем, 
чытаем, любім...Нам Вас не 
хапае...

Беларускае літаратурнае вымаўленьне
Па замове ЗБС “Бацькаўшчына” выдадзена навукова-

папулярная праца – Практыкум па дыкцыі “Беларускае 
літаратурнае вымаўленне”. Аўтар кнігі – вядомы беларускі 
педагог, спецыяліст ў галіне навучаньня выразнаму чытаньню, 
прафесар кафедры сцэнічнай мовы Акадэміі мастацтваў 
Андрэй Каляда. У кнізе зацікаўлены чытач знойдзе звесткі 
пра асаблівасць літаратурнага вымаўленьня, артыкуляцыю 
галосных і зычных гукаў беларускай мовы. Для апрацоўкі 
дыкцыйнай выразнасці і практычнага засваеньня нормаў 
беларускага літаратурнага вымаўленьня ў дапаможніку змешчаны 
прыказкі, прымаўкі, чыстагаворкі, скорагаворкі, асобныя 
строфы з вершаў беларускіх 
паэтаў. 

Кніга адрасавана для 
студэнтаў, выкладчыкаў 
беларускай мовы і ўсіх, хто 
хоча самастойна вывучыць і 
засвоіць артаэпісныя нормы 
беларускай мовы. Гэтае 
выданьне будзе надзвычай 
карысна для беларускіх школ 
як у Беларусі, так і ў асяродках 
беларускай дыяспары. 
Адукацыйная вартасць кнігі 
прадвызначыла цікавасць і 
попыт на яе. Для замаўлення 
практыкуму можна звяртацца 
ў беларускую клюбоўню.

Ю.Станкевіч па матэр’ялах ЗБС Бацькаўшчына

Беларускай Моладзі
Стойце мужна на нашых пляцах!
Стойце сьмела: ні кроку назад!
За нашу свабоду! За вольную працу,
За свой, за новы свабодны ўрад!

Стойце да рэшты і гаварыце
Мовай вуліцы з народам сваім.
Нам нельга, нельга здацца, скарыцца,
Як некалі барбарам здаўся Рым!

Нясіце веру, што мы пераможам.
Нясіце горда наш чысты сьцяг
За нашых матуль і жанок прыгожых,
За нашу волю,за наш абсяг!

А калі раптам стане так горка,
А калі раптам «рукі назад»,
Іншыя прыйдуць і дапамогуць
Шыхтом яднаньня і песьняй у лад.

Вы наша сёньня, вы наша заўтра,
І хоць балюча, але, але
І па той бок мэталічных кратаў
Вясна цьвіце на турэмным шкле.

Славамір Адамовіч. сакавік 2006

Мы любім вас усіх
Мы любім вас усіх,
І вашы ўсе заслугі
Ня сьцерліся з худых
Плячэй зь сьлядамі пугі.
З пашанай хілім карак
Да самых ботаў, нізка,
Нічога, што рука
Чагось шукае блізка.
Калі ж пад рызманом
Вам нешта ўдасца выкрыць -
Сякеру альбо лом,
Ці ў слове нашым іскры, -
Ня трэба дзіка выць
І псуць жалезам зубы,
Ня можа нешта быць,
Калі мы вас так любім!
Сьвятыя вы для нас,
Вялікія над ўсімі, -
А некалі ж мы вас
Яшчэ вышэй падымем!

Максім Танк, 1937

і  (эсэ)
Усё, як вядома, некалі пачалося са слова. 

Затым былі сказы, летапісы, кнігі. А цяпер 
беларусы становяцца нацыяй літары: бяз кнігі, 
безь летапісаў, бяз сказаў, бяз слова. Хоць і з 
паўмільённымі накладамі дзяржаўных газэт, і 
зь нястомным вяшчаньнем «нацыянальных», 
і з ажно дзьвюма дзяржаўнымі мовамі…

Мы — нацыя, сьціснутая да гуку, мы — 
абрэзаныя да літары!

Забываючы сваю мову, губляючы сваё 
слова, зьнікаючы, мы, як даўнія інкі ці ацтэкі, 
адчуваем генную прагу да ўвекавечаньня: 
складаем паэмы пра свае літары («Ь») і ставім 
ім помнікі («Ў»).

Па сакральным стаўленьні да графічных 
сымбаляў мы можам раўняцца толькі з 
ярогліфнымі японцамі ці кітайцамі.

Паняткі мы замяняем літарамі (М, Ж), 
падборам літар — спаміны (ЧК, СССР) або 
сродкі перамяшчэньня (ЗАЗ, МАЗ). Урэшце 
— і корань слова «літаратура» ў беларусаў 
— ад літары (у суседзяў расейцаў мусіла 
б ужывацца слова букватура — на ўзор 
буквара, які савецкая пэдагогіка прапісала і ў 
беларускія слоўнікі…).

Нашы продкі перадавалі літарамі лікі. 
Яшчэ 80 гадоў назад у літары спрабавалі 
адлюстраваць «дух эпохі» — і ўводзілі 
замест ДЖ графічную выяву сярпа й молата. 
Сёньня ж некаторыя абазначаюць літарай 
сваю грамадзянскую пазыцыю — праз Ь. 
У сучасным беларускім жыцьці нястомна 
выслаўляецца вялікая літара Я: «Я дал…», 
«Я построил».

Беларускія інтэлектуалы асобны статус 
надаюць дзьвюм літарам: Ь і Ў. А я прапаную 
асобна ўганараваць тую, што запісалася 

паміж імі, — літару І.
Прапаную ўганараваць літару, зь якой 

пачынаецца Беларусь: тапаграфічнае 
абазначэньне мяжы на картах — палачка, 
кропачка; палачка, кропачка…

Прапаную ўганараваць літару-працаўніцу: 
пасьля А яна сустракаецца найчасьцей.

Прапаную ўганараваць найбольш 
праінфармаваную літару, якая здольна 
выказваць неахопную шматзначнасьць гуку і 
— гуку зьдзіўленьня, спалоху, ікоты…

Літару, помнікамі якой — старадаўнія 
рымскія й атэнскія калюмны з кропкамі 
ўзыходнага сонца.

Літару-сашчэпку, літару-зьвязку, самы 
кампанейскі знак алфавіту, які злучае: Ясь і 
Яніна.

Літару, што нагадвае фігурку 
пінгвінавіднага чалавека — той нават нешта 
паказвае кароткай рукой.

Літару, якая хоць і падобна да шахматнай 
пешкі, але годна ўзьнімаецца ў радку над 
іншымі.

Літару з па-беларуску сымбалічным 
лёсам: калі яна апынаецца заціснутай 
паміж галоснымі, над і навісае сякера — 
абазначэньне націску папярэдняга складу, 
— і ёй адсякаюць галаву.

Літару-паходню.
Літару-перакулены клічнік.
Літару — выяву мужчынскай годнасьці ў 

спрадвечны момант працягу чалавечага роду.
Урэшце — вынік шлюбу заходняга і 

ўсходняга пісьменства, спэрматазоід лацінкі, 
які навечна пасяліўся ў беларускай кірыліцы.

І няхай жыве й плодзіцца беларуская літара 
І — амаль адзінае, што захавалася ў нашай 
цяпершчыне ад эўрапейскасьці, — акрамя 
парэшткаў старадаўніх замкаў і надзеі!

Нам наканавана ставіць над І кропку!

Алесь Пашкевіч.

Васіль Быкаў



З пустых вачніц... (працяг са старонкі 5)
прымала розныя абліччы: навалы дзікіх 
чужынцаў, татальныя зьнішчэньні падчас 
крывавых войнаў, котлішчы спаленых 
местаў, вёсах і сяліб, страшэнныя эпідэміі 
і голад, згвалчаныя дзяўчаты і кабеты, 
забітыя чужынцамі дзяды ў курапацкіх 
ямінах ... Цяпер яна мае жудлівае аблічча 
нялюдзкай і дэманічнай “улады”, што 
падманвае мой ашуканы Народ, трымае 
яго ў страху і няведзе, яна ўвасоблена 
ў прадажніцкай касьце, кантраляванай 
варожымі сіламі Сусьветнага Зла... 
Горы чарапоў з рэшткамі кужалю даўгіх 
дзявочых валасоў, чарапоў з чорнымі 
адтулінамі пустых вачніц, у якіх некалі 
сьвяціліся пранізьліва-блакітныя вочы 
чыіхсьці каханых, горы чарапоў ахвяр 
крывавай вайны з Маскоўшчынай 1654-
1667 гадоў, безьліч раструшчаных чарапоў 
і костак у лёхах і сутарэньнях тых менскіх 
касьцёлаў, на месцы якіх цяпер месьціцца 
саркафаг рэспублікі, змрочны, сатанінскі 
храм-маўзалей чужынскага панаваньня... 
Мы пілі гарбату й частаваліся чакалядкамі, 
мы танчылі пад Мрою, мы дранцьвелі ад 
усёпранікальнага холаду, мы змагаліся з 
панікай, калі чорная хеўра зьнявечаных 
душою і розумам гестапаўцаў хапала, 
зьдзекавалася й зьбівала сваіх суродзічаў... 
А пахаваныя пад нагамі продкі моўчкі 
пазіралі на нас скрозь таўшчыню пліткі, 
пазіралі і маліліся за нас, глядзелі на нас 
сваймі пустымі вачніцамі, паўнюткіх 
сьлёзаў жальбы й болю за нашчадкаў...

Як гэта было...Так, хапалі нас і 
запіхвалі ў аўтазакі ня нейкія 

абстрактныя “паслугачы рэжыму” ды 
“ворагі беларушчыны”, але ашуканыя 
Цемрай тутэйшыя простыя хлопцы, якіх 
мне было папросту шкада, дарма што 
далі па нырках, тупа зьневажалі, тых, 
хто супраціўляўся жорстка зьбівалі, а ў 
гурток дзяўчат кінулі шашку з газам, што 
выклікае атрафію волі... І гэта спарадзіла 
ў мяне раптоўны прыступ дзікай 
нянавісьці ня столькі да іх, колькі да Яе, 
да Цемры, што гэтак зьнявечыла душы 
гэтых апрычнікаў нашага часу, якая так 
разьяднала мой народ...

Тую ноч перад штурмам нашага 
Бастыёну Свабоды дый сам штурм амаль 
ня памятаю, праляцела ўсё нібыта ў 
вусьцішным сьне: п’яныя правакатары, 

што білі нас па нагах, абражалі, але мы, 
з усяе моцы стрымліваючы сябе, моўчкі 
стаялі, счапіўшы адзін аднаго пад рукі... 
Калі нас атачалі чорныя “омэны”, пэўны 
час па-над плошчай панавала злавесная 
мёртвая цішыня, але неўзабаве сотні 
моцных ног, акурат як у песьні, сталі 
зладжана пячатаць цьвёрды рытм, тупат 
соцень ног ня толькі рабіў уражаньне на 
омэнаў, але й надаваў мужнасьці нам. Усе 
счапіліся яшчэ мацней, перасільваючы 
страх, дрыготкімі, але моцнымі голасамі 
людзі крычэлі “Жыве Беларусь!”... 
Нейкая жанчына празь мікрафон у адчаі 
загадала ўсім сесьці на зямлю, але ўсё 
марна - людзей выдзіралі з ланцуга і 
цягнулі ў аўтаваранкі колеру бруднага 
зялёнага балота, колеру ніжняй часткі 
яшчэ Сталіным зацьверджанага сьцягу... 
Хлапцы баранілі дзяўчат, што зграмадзіліся 
ўсярэдзіне, каля аднае зь іх я ўпаў, 
калі паспрабаваў адхіснуцца ад омэна. 
Дзяўчына гэтая роспачна лямантавала: “ 
За што яны так, Божа, за што?!!.. Што ж 
вы робіце, адумайцеся!!!.. “ І тут мы пачалі 
чытаць “Ойча наш”... Вакол нас гойсаюць 
чорныя омэны-дэманы, па-над дзяўчатамі 
ў цэнтры мястэчка ўжо ўздымаюцца 
клубы атрутнага газу, вочы сьлепіць 
сьвятло скіраваных на нас пражэктараў... 
Я ўкленчыў на адно калена, захінуўшы 
тую дзяўчыну ад “касманаўта” з дручком, 
і не сваім сіпатым голасам, зьбіваючыся, 
ў чаканьні ўдару па галаве прамаўляю у 
адзін голас з усімі: “Ойча наш, каторы 
ёсьць у небе...” Ня ведаю, ці падзейнічала 
гэтая сцэна на омэна, але ўдару па галаве я 
так і не дачакаўся: ён неяк, як мне здалося, 
зьніякавеў, няўпэўнена схапіў мяне за руку 
і пацягнуў да аўтазака. Я выгукнуў нешта 
кшталту: “Рукі прэч! Спакойна, я сам!”, 
- і паспрабаваў азірнуцца назад, але іншы 
омэн моцна штурхануў мяне і ўдарыў па 
сьпіне... Дзе яна цяпер, дзе тая дзяўчына, 
што дапамагла мне на кароткую хвілю 
адчуць страчаную еднасьць з Богам?..

Пэўна, у лес вязуць, у Курапаты... Далей 
нас кудысьці павезьлі, ніхто ня ведаў 

куды, аўтазакі былі забітыя напоўніцу, 
мяне прыціснулі да нейкіх жанчын 
сталага веку, што амаль ўсю дарогу 
натхнёна сьпявалі “Магутны Божа”, а мы, 
як маглі, ім падпявалі. Пачулася нейкае 
скрыгатаньне: галіны на дрэвах драпалі 

кузаў аўтазака, нібыта намагаючыся яго 
спыніць, затрымаць. “Пэўна, у лес вязуць, 
у Курапаты...” - у цішыні пачуўся чыйсьці 
голас. Ці, можа, я гэта проста падумаў?..

Далей нас хутка “выгрузілі”, 
нейкі разьятраны омэн загадаў 

пашыхтавацца тварам да сьцяны, пры 
гэтым ён нешта гучна роў, мацюкаўся... 
Далей было шматгадзіннае стаяньне ў 
калідоры (некаму пашанцавала менш - 
яны гадзінамі мерзьлі на падворку, тварам 
да плоту, трымаючы рукі за сьпінай), 
блуканьне па кабінэтах, складаньне, 
дакладней, канвэернае штампаваньне 
аднолькавых недарэчных пратаколаў, 
прыніжальная канфіскацыя асабістых 
рэчаў... У калідоры стаю побач з вэтэранам 
Руху, 40гадовым вернікам-пратэстантам, 
удзельнікам падзеяў 96га году.. У яго 
нядаўна нарадзілася дачушка, жонка 
засталася адна, бацькі, пэўна,у лепшым 
сьвеце, а ён усьміхаецца, моліцца, 
спрабуе жартаваць... Я гляджу ў вочы 
нейкай жанчыне ў мянтоўскай форме, яна 
выйшла паглядзець на нас, а нас па два 
шчыльныя шэрагі на кожным паверсе! 
Спакойна так гляджу, са спагадаю ў 
позірку, а яна не вытрымлівае нават 
такога пагляду і адводзіць свае вінаватыя 
вочы... Чорныя омэны сноўдаюць між 
намі, пагрозьліва тупаючы цяжкімі 
ботамі.. “А мы там у вас нашлі пустые 
шпріцы, порножурналы!.. Гы-гы-гы!..” - 
адусюль чуецца дэбільны рогат. “Сколько 
вам заплатілі?!” - пытаюцца небаракі. 
У адказ цішыня. “Ліцом к стене, рукі із 
карманов!!!” Дастаеш рукі і да болю ў 
пальцах сьціскаеш іх у кулак... 

Сяргей Карбановіч, сакавік, Менск 2006

У павуціньнях інтэрнэту, на радасць 
сьвядомым карыстальнікам, з’яўляецца ўсё 
больш беларускамоўных сайтаў! Нядаўна быў 
запушчаны цудоўны праект “Нашыя дзеткі”, 

арганізаваны “групай ініцыятыўных мамашак”. 
Сайт цалкам беларускамоўны, і прысьвечаны выхаваньню 

дзіця беларускай сям’ёй у Беларусі. Як заўважае аўтарка сайту, 
то за мяжой быць беларусам прасцей, чым у Беларусі. 

На сайце сабрана інфармацыя, якая можа дапамагчы ў 
выхаваньні дзетак. Напрыклад, такія тэмы, як: цяжарнасьць і 
роды, спеў-развівалка для самых маленькіх, калыханкі, дзеці 
— “вундэркінды” сучаснага ці самыя звычайныя дарослыя 
будучыні, школа, сямейныя стасункі, кар’ера, хатняя гаспадарка, 
мова, кніжны куток, гульні для дзяцей, “купляй беларускае”, як 
пайсці ў садок? І шмат іншага. 

Для абмеркавання пытаньняў, на якія маці не можа знайсці 
адказ на электронных старонках, ёсць форум. 

У прадмове аўтарка сайту напісала: “Мне бы не хацелася, каб 
людзі, якія будуць наведваць гэты сайт, былі адабраныя па моўным 
прынцыпе. Усе мы родам з СССР, амаль усе вучылі беларускую 
мову як другасную. Што зробіш — так была пабудаваная 
сістэма выхаваньня. Некаторыя не здолелі пазбавіцца гэтага 
“моўнага калецтва”, але ўсё ж жадаюць, каб іх дзеці размаўлялі 
па-беларуску, ці хаця б маглі размаўляць. Некаторыя наадварот 
размаўляюць па-беларуску, але выхоўваюць дзетак па-руску, бо 
лічаць што ім так лепей. Усе мы розныя. Давайце сябраваць :)” 

Для сяброўства зазірніце па гэтай спасылкі: http://dzietki.
staronki.com/ 

Напісаць аўтарам праекту можа на адрас dzietki@gmail.com 
Ю.Станкевіч

Сайт для беларуска-моўных дзетак і бацькоў



Выданьне беларускай дыяспары ў Чэхіі
Культурна-асьветніцкая газэта

крывія
РЭДАКЦЫЯ

Сяржук Шпакоўскі
Юрка Станкевіч

Зося Крук
Iна Паўловіч

Адрас рэдакцыі
11000,  Praha-1,
ul. Soukenická, 8

Падпіска/рэкляма:

+420 / 776094575
+420 / 728979537

Рэдакцыя запрашае да 
супрацоўніцтва журналістаў і 

распаўсюджвальнікаў.
e-mail: kryvija@atlas.cz

СУДОКУ

Судоку. Каб разгадаць гэты лічбавы рэбус трэба расставіць лічбы ва ўсіх клетках так, каб у кожным 
слупку і ў кожным радку, а таксама ў кожным квадраце 3х3 былі абавязкова кожная лічба ад 1 да 9. Калі вы 
разгадаеце абодва судоку вылічыце суму лічбаў у шэрых палях і дашліце нам смс на нумар 605163333 з 
тэкстам “BEL SUDOKU сума, ваша імя”. Таго, хто першы дашле правільны адказ, атрымае ў адказ 
пароль, каб забраць блок піва “Velkopopovicky Kozel” у беларускай клюбоўні.

Показкі
У сучаснай Расеі адбываюцца 

жахлівыя зьмены: як і раней, там 
па цэнтру Масквы ходзяць дзікія 
мядзьведзі, але зараз яны яшчэ і 
нафтай ды газам гандлююць!.. 

Як казаў М.В. Гогаль, рэдкі 
верталёт даляціць да сярэдзіны 
Чачэніі. 

Гакэісты зборнай Беларусі 
віншуюць свайго трэнера з днём 
нараджэньня. - Лепшым падарункам 
для мяне будуць вашыя перамогі. - 
Позна. Мы ўжо купілі вам гальштук. 

З рэпартажу гакэйнага матчу: 
...шайба ляціць ў камэнтатарскую 
кабіну...шмена шашставаў... 

Зборная Беларусі па футболе 
ўрэшце рэшт трапляе на чэмпіянат 
міра па футболе ў Нямеччыну – яны 
назьбіралі пяць крышачак ад Кока-
Колы. 

Гакэісты лічаць, што Зямля мае 
форму шайбы. Футбалісты трошкі 
разумнейшыя. 

Грузія вырашыла выйсьці 
з Саюзу Незалежных Дзяржаў, 
паколькі ў ім знаходзіцца ў моцнай 
залежнасьці. 

У той час, калі іншыя народы 
знаходзілі і асвойвалі Карыбскія 
астравы, Фіджі, Мальдывы і 
Аўстралію, расейцы адчынялі 
Новую Зямлю, Аляску і 
Антарктыду...

Гакей на лёдзе набывае з кожным годам ўсё 
большую папулярнасьць у Беларусі. Гэтая 

пазытыўная тэндэнцыя істотна адчуваецца 
й па-за межамі краіны, дзе беларусы 
імкнуцца праявіць сваю нацыянальную 
адметнасьць. У траўні г.г. гакейны чэмпіянат 
групы “А” адбываўся ў латвійскай сталіцы 
Рызе. Праскія Беларусы ўжо другі год запар 
рэгулярна зьбіраюцца ў спорт-бары “Гвезда” 
каля Вацлаўскай плошчы, каб паназіраць 
за сустрэчамі беларускае нацыянальнае 
каманды на тэлевізіі. Беларуская каманда была 
блізкая да перамогі над сучасным фаварытам 
спаборніцтваў - гакеістамі Расеі а сваю першую 
гульню са славакамі мы сэнсацыйна выйгралі 
2:1. Пазьней беларусы перамаглі Швайцарыю 
2:1 і разграмілі Ўкраіну 9:1. Прайгралі толькі 
з моцнымі камандамі Расеі 2:3 і Швэцыі 1:4. 
Нацыянальная каманда дайшла аж да чверць-
фіналу чэмпіянату, у якім была пераможаная 
Фінамі 0:3 пасьля ўпорыстага змаганьня. 
Беларускія гульцы Міхась Грабоўскі, Андрэй 
Скабелка, Аляксандар Мезін і Ўладзімір 
Задзяленаў трапілі ў першы дзесятак гакеістаў 
чэмпіянату.

Гакей набывае ўсё большую цікавасьць сярод 
беларусаў на Бацькаўшчыне ды ў замежжы 
і спрыяе духу нашае салідарнасьці. Гэта 
паказвае і колькасьць наведвальнікаў спорт-
бараў і прысутнасьць беларусаў на трыбунах 
лядовых палацаў у Рызе. Пасьля кожнага голу 
нашых хлапцоў у праскім спорт-бары лунаў 
бела-чырвона-белы сьцяг перамогі й народны 
вокліч “Жыве Беларусь!”. Будзем спадзявацца, 
што наш беларускі гакей мае добрыя 
пэрспэктывы. Трэба падзякаваць канадыйскаму 
трэнэру беларускай нацыянальнай каманды 
Глену Гэнлану за мэтадычныя й эфэктыўныя 
дзеяньні на карысьць нашага гакею, які вельмі 
прагрэсуе ў гады ягонае працы ў Беларусі. 
Падзяка належыць і нашым хлопцам, якія 
аддана бароняць гонар нашай дзяржавы на 
лядовых арэнах сьвету. Хутка надыйдзе момант, 
калі тысячы свабодных беларусаў будуць 
выпраўляцца ў замежжа, каб падтрымаць наш 
гакей на чэмпіянатах ды Зімовых Алімпійскіх 
гульнях і надаць Беларусі большы аўтарытэт у 
сьвеце спорту. 

Жыве Беларусь! 
Падрыхтавалі Раман Кавальчук і Юрка Станкевіч

Прага, 19 траўня 2006 г.

Беларускі гакей набывае моц


